
條目： 

三法無厭 

內容： 

貪欲、飲酒、睡眠 增三供養品 10. 

出處： 

※參見《增壹阿含經》卷 12〈三供養品 22〉（一○）(CBETA, T02, no. 125, p. 608, c25-p. 

609, a3)： 

爾時，世尊告諸比丘：「有此三法，習之、翫之，不知厭足，亦復不能至休息處。云何

為三？所謂貪欲。若有人習此法，初無厭足。若復有人習飲酒者，初無厭足。若復有

人修習睡眠，初無厭足。是謂，比丘！若有人習此三法者，初無厭足，亦復不能至滅

盡之處。是故，諸比丘！常當捨離此三法，不親近之。如是，諸比丘！當作是學。」 

 

條目： 

以福求道 

內容： 

 不求道，大福如地主王，更無毫釐如毛髮許在。以求道，如純黑使人之供今得究

竟。『身、口、意所作眾行，盡求解脫，不求在生死食其福業，便於長夜安隱無量。』

增地主品 1. 

出處： 

※參見《增壹阿含經》卷 13〈地主品 23〉（一）(CBETA, T02, no. 125, p. 610, c28-p. 

611, b24)： 

「爾時，地主大王者豈是異人乎？莫作是觀。所以然者，爾時地主大王者，即我身

是。我於爾時，七萬歲中，以衣被、飯食、床臥具、病瘦醫藥，供養彼佛，令不減

少。般涅槃後，復於七萬歲中供養形像舍利，燒香、然燈，懸繒幡蓋，無所渴乏。我

於爾時，以此功德，求在生死獲此福祐，不求解脫。大王當知，爾時所有福德，今有

遺餘耶？莫作是觀！如我今日觀彼富有，無有毫釐如毛髮許。所以然者，生死長遠，

不可稱記，於中悉食福盡，無有毫釐許在。是故，大王！莫作是說言：『我所作福祐，



 

 

今日已辦。』大王！當作是說：『我今身、口、意所作眾行，盡求解脫，不求在生死福

業，便於長夜安隱無量。』」 

爾時，王波斯匿便懷恐懼，衣毛皆竪，悲泣交集；以手抆淚，頭面禮世尊足，自陳過

狀：「如愚、如騃，無所覺知，唯願世尊受我悔過！今五體投地，改已往之失，更不造

此言教，唯願世尊受我悔過。」如是再三。 

世尊告曰：「善哉！善哉！大王！今於如來前悔其非法，改往修來，我今要受汝悔過，

更莫復造。」 

爾時，於大眾中有一比丘尼，名迦旃延，即從坐起，頭面禮足，白世尊曰：「今世尊所

說，甚為微妙。又世尊告波斯匿王作是語：『大王當知，身、口、意所作眾行，盡求解

脫，莫求在生死食其福業，更於長夜獲安隱無量。』所以然者，我自憶三十一劫，飯

式詰如來、至真、等正覺，出現於世，明行成為、善逝、世間解、無上士、道法御、

天人師，號佛、眾祐，遊在野馬世界。 

「爾時，彼佛到時著衣持鉢，入野馬城乞食。是時，城內有一使人，名曰純黑。時，

彼使人見如來執鉢入城乞食。見已，便作是念：『今如來入城必須飲食。』即入家出食

施與如來，興發此願：『持此功德，莫墮三惡趣中；使我當來之世，亦當值如此聖尊；

亦當使彼聖尊為我說法，時得解脫。』世尊并波斯匿王咸共知之。當爾時，純黑使人

者豈異人乎？莫作是觀。所以然者，爾時純黑使人者，即我身是。 

「我於爾時，飯式詰如來作此誓願：『使將來之世，值如此聖尊，與我說法，時得解

脫。』我於三十一劫不墮三惡趣中，生天、人中，最後今日受此身分，遭值聖尊得出

家學道，盡諸有漏，成阿羅漢。若世尊所說極為微妙，語波斯匿王：『身、口、意所作

眾行，盡求解脫，莫在生死食此福業。』我若見比丘、比丘尼、優婆塞、優婆斯，歡

喜心意向如來者，我便生此念：『此諸賢士，用意猶不愛敬供奉如來？』設我見四部之

眾，即往告曰：『汝等諸賢，為須何物，衣鉢耶？尼師檀耶？針筒耶？澡罐耶？及餘沙

門什物，我盡當供給。』我已許之，便在處處乞求。若我得者是其大幸；若使不得，

便往至欝單越、瞿耶尼、弗于逮，求索來與。所以然者，皆由此四部之眾得涅槃

道。」 

 

條目： 

三香 

內容： 

 『戒香、聞香、施香。……此逆風香，亦順風香，亦逆風順風香。』增地主品 5. 

出處： 



 

 

※參見《增壹阿含經》卷 13〈地主品 23〉（五）(CBETA, T02, no. 125, p. 613, b25-c2)： 

【按：亦參 A. III. 79. Gandha.】 

世尊告曰：「戒香、聞香、施香。是謂，阿難！有此香種，然復此逆風香，亦順風香，

亦逆順風香。諸世間所有之香，此三種香最勝、最上，無與等者，無能及者。猶如由

牛有酪，由酪有酥，由酥有醍醐，然此醍醐最勝、最上，無與等者，亦不能及。此亦

如是，諸所有世間諸香，此三種香最勝、最上，無能及者。」 

 

條目： 

三不善根、三善根（五趣） 

內容： 

『此三不善根。云何為三？貪不善根、恚不善根、痴不善根。有此三不善根者，便墮

三惡趣。……有此三善根。云何為三？不貪善根、不恚善根、不痴善根，有此三善根

者，便有二善趣。』增地主品 8. 

出處： 

※參見《增壹阿含經》卷 13〈地主品 23〉（八）(CBETA, T02, no. 125, p. 614, b10-20)： 

爾時，世尊告諸比丘：「有此三不善根。云何為三？貪不善根、恚不善根、癡不善根。

若比丘有此三不善根者，墮三惡趣。云何為三？所謂地獄、餓鬼、畜生。如是，比

丘！若有此三不善根者，便有三惡趣。 

「比丘當知，有此三善根。云何為三？不貪善根、不恚善根、不癡善根，是謂比丘有

此三善根。若有此三善根者，便有二善處，涅槃為三。云何二趣？所謂人、天是也。

是謂比丘有此三善者，則生此善處。是故，諸比丘！當離三不善根，修三善根。如

是，諸比丘！當作是學。」 

 

條目： 

三聚 

內容： 

 一、『等聚、邪聚、不定聚。等聚？所謂等見、……等定。……邪聚？所謂邪

見、……邪定。……不定聚？所謂不知苦、集、盡、道、不知等聚、不知邪聚。 

 二、『善聚、等聚、定聚。善聚？所謂三善根。……等聚？所謂賢聖八品道。……定

聚？所謂知苦、集、盡、道、知善聚、知惡趣、知定聚。』增地主品 9. 



 

 

出處： 

※參見《增壹阿含經》卷 13〈地主品 23〉（九）(CBETA, T02, no. 125, p. 614, b23-c1)： 

時，世尊告諸比丘：「有此三聚。云何為三？所謂等聚、邪聚、不定聚。彼云何為等

聚？所謂等見、等治、等語、等業、等命、等方便、等念、等定，是謂等聚。彼云何

名為邪聚？所謂邪見、邪治、邪語、邪業、邪命、邪方便、邪念、邪定，是謂邪聚。

彼云何名為不定聚？所謂不知苦、不知習、不知盡、不知道、不知等聚、不知邪聚，

是謂名為不定聚。」 

 

※參見《增壹阿含經》卷 13〈地主品 23〉（九）(CBETA, T02, no. 125, p. 614, c1-11)： 

「諸比丘當知，復有三聚。云何為三？所謂善聚、等聚、定聚。彼云何名善聚？所謂

三善根。何等善根？所謂不貪善根、不恚善根、不癡善根，是謂善聚。云何名為等

聚？所謂賢聖八品道，等見、等治、等語、等業、等命、等方便、等念、等三昧，是

謂等聚。彼云何名為定聚？所謂知苦、知習、知盡、知道、知善聚、知惡趣、知定

聚，是謂名為定聚。是故，諸比丘！此三聚中，邪聚、不定聚，當遠之，此正聚者當

奉行。如是，諸比丘！當作是學。」 

 

條目： 

三想 

內容： 

 一、『欲想、瞋恚想、殺害想。……觀欲想，命終時便墮地獄中。若觀瞋恚想，命終

時生畜生中。……觀害想，命終時生餓鬼中。』 

 二、『出要、不恚想、不害想。有出要想者，命終之時生此人中。有不害（？）想

者，命終時生自然天上。有人不殺心者，命終時斷下五結使，便於彼處而般涅槃。』

增地主品 10. 

出處： 

※參見《增壹阿含經》卷 13〈地主品 23〉（一○）(CBETA, T02, no. 125, p. 614, c14-

21)： 

爾時，世尊告諸比丘：「有此三觀想。云何為三？所謂觀欲想、瞋恚想、殺害想。是謂

比丘有此三想。比丘當知，若有觀欲想，命終時便墮地獄中。若觀瞋恚想，命終時生

畜生中。所謂雞狗之屬，蛇蚖之類而生其中。若觀害想，亦命終者生餓鬼中，形體燒

然，苦痛難陳。是謂，比丘！有此三想生地獄中、餓鬼、畜生。」 



 

 

 

※參見《增壹阿含經》卷 13〈地主品 23〉（一○）(CBETA, T02, no. 125, p. 614, c21-

27)： 

「復有三想，云何為三？所謂出要想、不害想、不恚想。若有人有出要想者，命終之

時生此人中。若有不害想者，命終時自然天上。若有人不殺心者，命終時斷五結，便

於彼處而般涅槃。是謂，比丘！有此三想，常念修行，此三惡想當遠離之。如是，諸

比丘！當作是學。」 

 

條目： 

念三寶 

內容： 

『念已，所有恐怖，便自消滅。』增高幢品 1. 

出處： 

※參見《增壹阿含經》卷 14〈高幢品 24〉（一）(CBETA, T02, no. 125, p. 615, a17-29)： 

【按：亦參 S. 11. 1. 3. Dhajagga.】 

「我今亦復告汝等，設有比丘、比丘尼、優婆塞、優婆夷，若有畏怖衣毛竪者，爾時

當念我身，此是如來、至真、等正覺、明行成為、善逝、世間解、無上士、道法御、

天人師，號佛、眾祐，出現於世。設有恐怖衣毛竪者，便自消滅。 

「若復不念我者，爾時當念於法。如來法者甚為微妙，智者所學。以念法者，所有恐

怖，便自消滅。 

「設不念我，復不念法，爾時當念聖眾。如來聖眾極為和順，法法成就：戒成就、三

昧成就、智慧成就、解脫成就、解脫見慧成就。所謂四雙八輩，此是如來聖眾，可敬

可事，世間福田，是謂如來聖眾。爾時若念僧已，所有恐怖，便自消滅。」 

 

條目： 

故行、新行、行滅 

內容： 



 

 

故行：『眼（六）是故行，曩時所造，緣痛成行。』新行：『今身所造身三、口四、意

三，此是新行。』行滅：『故行滅盡，更不興起，復不造行，能取此行，永已不生，永

盡無餘，是謂行滅。』增高幢品 2. 

出處： 

※參見《增壹阿含經》卷 14〈高幢品 24〉（二）(CBETA, T02, no. 125, p. 616, a26-b6)： 

是時，惡鬼問曰：「沙門！何等是故行？何等是新行？何等是行滅？」 

世尊告曰：「惡鬼當知，眼是故行，曩時所造，緣痛成行；耳、鼻、口、身意，此是故

行，曩時所造，緣痛成行。是謂，惡鬼，此是故行。」 

毘沙鬼曰：「沙門！何等是新行？」 

世尊告曰：「今身所造身三、口四、意三，是謂，惡鬼！此是新行。」 

時惡鬼曰：「何等是行滅？」 

世尊告曰：「惡鬼當知，故行滅盡，更不興起，復不造行，能取此行，永以不生，永盡

無餘，是謂行滅。」 

 

條目： 

三事教化 

內容： 

『四神足教化，言教教化，訓誨教誨。』指十八神變；修、不修；觀、不觀；念不不

念；來去、出入。後二，即教授教誡，法與律也。 增高幢品 5. 

【按：「念不不念」，手稿多一「不」字，疑為衍字。】 

出處： 

※參見《增壹阿含經》卷 15〈高幢品 24〉（五）(CBETA, T02, no. 125, p. 622, b8-c4)： 

【按：亦參 Vinaya, Mahavagga. 1. 6. 15-20, 54.】 

是時，世尊在彼河側住，尼拘類樹下，成佛未久，將千弟子，是皆耆舊宿長。是時，

世尊以三事教化。云何為三？所謂神足教化，言教教化，訓誨教化。 

彼云何名為神足教化？爾時，世尊或作若干形，還合為一，或不現，或現。石壁皆

過，無所罣礙，或出地，或入地，猶如流水，無所觸礙，或結跏趺坐，滿虛空中，如

鳥飛空，無有罣礙。亦如大火山，烟出無量。此日月有大神力，不可限量，以手往

捉，身乃至梵天。如是，世尊現神足。 



 

 

彼云何名為言教教化？爾時，世尊教諸比丘：「當捨是、置是。當近是、遠是。當念

是、去是。當觀是、不觀是。」彼云何當修是、不修是者，當修七覺意，滅三結。彼

云何當觀、當不觀者？當觀三結、沙門善：所謂出要樂、無恚樂、無怒樂。彼云何不

觀？所謂三沙門苦。云何為三？所謂欲觀、恚觀、怒觀。彼云何念、云何不念？爾

時，當念苦諦，當念習諦，當念盡諦，當念道諦；莫念邪諦：有常見、無常見，有邊

見、無邊見，彼命、彼身，非命、非身，如來命終、如來不命終，有終、有不終，亦

不有終、亦不無終。莫作是念。 

彼云何名為訓誨教化？復次，當作是去、不應作是去，作是來、不應作是來，默然、

作是言說：「當持如是衣、不應持如是衣，應如是入村、不應如是入村。」是謂名為訓

誨教化。」 

 

條目： 

如來應行五事 

內容： 

 『如來在世間，應行五事。云何為五？一者當轉法輪，二者當與父說法，三者當與

母說法，四者當與凡夫人立菩薩行，五者當授菩薩莂。』增高幢品 5. 

出處： 

※參見《增壹阿含經》卷 15〈高幢品 24〉（五）(CBETA, T02, no. 125, p. 622, c11-16)： 

【按：亦參 Vinaya, Mahavagga. 1. 6. 15-20, 54.】 

世尊告曰：「如來在世間，應行五事。云何為五？一者當轉法輪，二者當與父說法，三

者當與母說法，四者當[17]導凡夫人立菩薩行，五者當授菩薩[18]別。是謂，迦葉！如

來出世當行此五法。」 

【按：p. 622, [17] 導＝與【宋】【元】【明】。 

   p. 622, [18] 別＝莂【宋】【元】【明】，＝記【聖】。】 

 

條目： 

諸天所重 

內容： 

 『慈孝父母、沙門、婆羅門及尊長者，好喜布施、修戒、忍辱、精進、三昧、演散

經義、持八關齋。』 



 

 

 『孝順父母、沙門、婆羅門及尊長者。好喜布施，持八關齋，閉塞六情，防止五

欲。』增高幢品 6. 

出處： 

※參見《增壹阿含經》卷 16〈高幢品 24〉（六）(CBETA, T02, no. 125, p. 624, b21-

c26)： 

【按：亦參 A. III. 36, 70】 

「比丘當知，或有是時，八日齋日，四天王遣諸輔臣，觀察世間，誰有作善惡者？何

等眾生有慈孝父母、沙門、婆羅門及尊長者？頗有眾生好喜布施、修戒、忍辱、精

進、三昧、演散經義、持八關齋者？具分別之。設無眾生孝順父母、沙門、婆羅門及

尊長者，是時輔臣白四天王：『今此世間無有眾生孝順父母、沙門、道士，行四等心，

慈愍眾生。』時，四天王聞已，便懷愁憂，慘然不悅。是時四天王即往忉利天上，集

善法講堂，以此因緣具白帝釋：『天帝當知，今此世間無有眾生孝順父母、沙門、婆羅

門及尊長者。』是時，帝釋、三十三天聞斯語已，皆懷愁憂，慘然不悅，減諸天眾，

增益阿須倫眾。 

「設復有時，若世間眾生之類有孝順父母、沙門、婆羅門及尊長者，持八關齋，修德

清淨，不犯禁戒大如毛髮。爾時，使者歡喜踊躍，不能自勝，即白四王：『今此世間多

有眾生孝順父母、沙門、婆羅門及諸尊長。』天王聞已，甚懷喜悅，即往釋提桓因

所，以此因緣具白帝釋：『天帝當知，今此世間多有眾生孝順父母、沙門、婆羅門及諸

尊長。』時，帝釋、三十三天皆懷歡喜，不能自勝，增益諸天眾，減損阿須倫眾，地

獄拷掠自然休息，毒痛不行。 

「若十四日齋日之時，遣太子下，察行天下，伺察人民，施行善惡，頗有眾生信佛、

信法、信比丘僧，孝順父母、沙門、婆羅門及尊長者，好喜布施，持八關齋，閉塞六

情，防制五欲。設無眾生修五法者，孝順父母、沙門、婆羅門。爾時，太子白四天

王。四天王聞已，便懷愁憂，慘然不悅，往至釋提桓因所，以此因緣具白天帝：『大王

當知，今此世間無有眾生孝順父母、沙門、婆羅門及尊長者。』是時，天帝、三十三

天皆懷愁憂，慘然不悅，減諸天眾，增益阿須倫眾。」 

 

條目： 

八關齋 

內容： 

 受戒法，先懺悔，次受持。 

 『持此八關齋法，當趣三道：或生人中，或生天上，或般涅槃。』增高幢品 6. 



 

 

出處： 

※參見《增壹阿含經》卷 16〈高幢品 24〉（六）(CBETA, T02, no. 125, p. 625, a27-

b14)： 

【按：亦參 A. III. 36, 70】 

世尊告曰：「諦聽！諦聽！善思念之，吾當為汝具分別說。於是，比丘！若有善男子、

善女人，於月十四、十五日說戒、持齋時，到四部眾中，當作是語：『我今齋日，欲持

八關齋法。唯願尊者，當與我說之！』是時，四部之眾，當教與說八關齋法。先教作

是語：『善男子，當自稱名字。』彼已稱名字，便當與說八關齋法。是時，教授者當教

前人作是語：『我今奉持如來齋法，至明日清旦，修清淨戒，除去惡法。若身惡行，口

吐惡語，意生惡念，身三、口四、意三諸有惡行，已作、當作，或能以貪欲故所造，

或能以瞋恚所造，或能以愚癡所造，或能以豪族故造，或能因惡知識所造，或能今

身、後身、無數身，或能不識佛、不識法，或能鬪比丘僧，或能殺害父母諸尊師長，

我今自懺悔，不自覆藏，依戒、依法成其戒行，受八關如來齋法。』」 

 

※參見《增壹阿含經》卷 16〈高幢品 24〉（六）(CBETA, T02, no. 125, p. 625, c16-18) 

【按：亦參 A. III. 36, 70】 

「比丘當知，若有優婆塞、優婆夷，持此八關齋法，彼善男子、善女人，當趣三道：

或生人中，或生天上，或般涅槃。」 

 

條目： 

三事難得 

內容： 

 信、財、梵行，『三事現在前，獲福無量。』增高幢品 7. 

出處： 

※參見《增壹阿含經》卷 16〈高幢品 24〉（七）(CBETA, T02, no. 125, p. 626, a26-b3)： 

爾時，世尊告諸比丘：「有三事現在前，爾時善男子、善女人獲福無量。云何為三？信

現在前，善男子、善女人獲福無量。若財現在前，爾時善男子、善女人獲福無量。若

復持梵行現在前，爾時善男子、善女人獲福無量。是謂，比丘！有此三事現在前，獲

福無量。」 

 

條目： 



 

 

此岸、彼岸 

內容： 

 『此岸者，身（三）邪是，彼岸者所謂身邪滅是。』增高幢品 9. 

出處： 

※參見《增壹阿含經》卷 16〈高幢品 24〉（九）(CBETA, T02, no. 125, p. 630, a25-29)： 

「云何此岸？云何彼岸？所謂此岸者身邪是，彼岸者所謂身邪滅是。是謂，比丘！三

結繫縛眾生，不能從此岸至彼岸。是故，諸比丘！當求方便，滅此三結。如是，諸比

丘！當作是學。」 


